
Nd. 6. Frumvarp til laga [6. mál]
um ríkisútgáfu námsbóka.

(Lagt fyrir Alþingi á 75. löggjafarþingi, 1955.)

1. gr.
Börnum við skyldunám barnafræðslustigsins, skv. 2. gr. laga nr. 34/1946, skal

séð fyrir ókeypis námsbókum í greinum þeim, sem kenndar eru.

2. gr.
Námsbókanefnd, skipuð fimm mönnum, annast útgáfu námsbóka skv. 1. gr.

og kveður á um efni þeirra og gerð. Reynt skal að tryggja, að öll ytri gerð bókanna
standist almennar kröfur um útlit og gæði.

Menntamálaráðherra skipar námsbókanefnd til fjögurra ára í senn: tvo menn
skv. tillögu Sambands ísl. barnakennara, einn skv. tillögu Prestastefnu Íslands, en
formann án tilnefningar. Varamenn skulu skipaðir á sama hátt. Fræðslumálastjóri
á sæti í nefndinni.

3. gr.
Námsbókanefnd skal, eftir því sem við verður komið, sjá um, að á hverjum

tíma séu fyrir hendi a. m, k. tvær námsbækur í hverri grein. Skólastjórar og
kennarar hvers skóla ákveða hvor eða hver bókanna skuli notuð við kennslu í
skólanum.

Námsbókanefnd ákveður ritlaun til handa höfundum námsbóka, er skulu við
það miðuð, að hæfir menn fáist til starfans. Nefndinni er og heimilt að efna til
samkeppni um ritun einstakra námsbóka.

Námsbókanefnd er heimilt að láta gera önnur kennslutæki eða sjá um útvegun
þeirra, enda séu þau seld nemendum við kostnaðarverði.



4. gr.
t tæka tíð fyrir byrjun hvers skólaárs skulu skólanefndir og fræðsluráð,

hver í sínu héraði, senda námsbókanefndinni greinargerð um þær bækur, sem þær
óska eftir til kennslu næsta skólaár. Greinargerðinni skal fylgja skýrsla um fjölda
skólaskyldra barna í skólahéraðinu. Námsbókanefndin sendir síðan nægilegan fjölda
bóka.

Hverjum nemanda skal afhenda eitt eintak af hverri bók, sem hann á að nota
til námsins. Ef sú bók glatast eða skemmist, skal nemandanum gert að skyldu
að kaupa nýja bók við kostnaðarverði. Viðkomandi skóli annast um sölu slíkra
bóka, ef námsbókanefnd óskar þess, og stendur henni skil á andvirði seldra bóka.

Heimilt skal að hafa allar námsbækur ríkisútgáfunnar til sölu á frjálsum
bókamarkaði.

5. gr.
Menntamálaráðherra skipar, að fengnum tillögum námsbókanefndar. fram-

kvæmdastjóra, er vinnur undir yfirstjórn nefndarinnar að störfum þeim, sem undir
hana ber samkvæmt lögum þessum. Menntamálaráðherra setur framkvæmdastjór-
anum erindisbréf.

6. gr.
Menntamálaráðherra ákveður laun námsbókanefndar og framkvæmdastjóra

hennar.
7. gr.

Kostnaður af framkvæmd laga þessara greiðist að % hluta úr ríkissjóði og
að % hlutum með sérstöku námsbókagjaldi. sem lagt skal á hvern þann, sem hefur
á framfæri sínu eitt eða fleiri börn við skyldunám samkvæmt 1. gr.

Alþingi ákveður hverju sinni í fjárlögum framlag ríkisins og námsbókagjald,
hvort tveggja með hliðsjón af kostnaði við útgáfuna næsta ár á undan og fyrir-
huguðum framkvæmdum á fjárhagsárinu.

8. gr.
Menntamálaráðherra setur með reglugerð nánari ákvæði um framkvæmd laga

þessara.
9. gr.

Lög þessi öðlast þegar gildi, og eru jafnframt úr gildi numin lög nr. 82 23. júní
1936, um ríkisútgáfu námsbóka, lög nr. 10/1951, um breytingu á þeim lögum, svo
og önnur ákvæði, sem kunna að fara Í bága við lög þessi.

Athugasemdir við lagafrumvarp þetta.
Lög um ríkisútgáfu námsbóka voru sett árið 1936. Hafa þau að mestu haldizt

óbreytt frá þeim tíma. Hefur þó oft, og einkum hin síðari ár, gætt allmikill ar gagn-
rýni á ríkisútgáfunni, einkum frá samtökum kennara og annarra skólamanna. Hafa
þeir gert ýmsar tillögur til bóta á þeim göllum, sem þeir hafa talið vera á útgáfunni.

Það, sem sætt hefur mestri gagnrýni, er hinn ótrausti fjárhagsgrundvöllur, sem
útgáfan hefur starfað á. Má og með fullum sanni segja, að fjárhagur hennar sé
nú kominn í algert öngþveiti. Verkefni útgáfunnar og tekjur hafa verið
ákveðin með lögum. Frá því lögin voru sett, hefur dýrtið vaxið mikið í landinu
og þar með allur útgáfukostnaður, en Alþingi hefur ekki hækkað námsbókagjaldið
til fulls samræmis við það, þrátt fyrir ítrekaðar beiðnir útgáfunefndarinnar. Hefur
nefndin því einatt, og einkum hin síðari ár, orðið að eyða meira fé en inn hefur
komið í námsbókagjöldum, þótt að mestu leyti væri aðeins haldið í horfinu með
útgáfuna. Má t. d. nefna, að reikningsár útgáfunnar 1. apríl 1954 til 31. marz 1955
voru útgjöld ríkisútgáfunnar alls kr. 365297.65, en námsbókagjöldin á árinu 1954
námu aðeins kr. 184781.30. A þessu eina ári hefur því ríkið orðið að greiða um kr.

180000.00 - eða tæpan helming alls kostnaðar við útgáfuna. Þannig hefur á undan-
förnum árum safnazt skuld við ríkissjóð, sem nú mun nema alls um kr. 1500000.00.
Ma þá öllum augljóst vera, hvort útgáfunefndin hafi haft mikið svigrúm til endur-
bóta á útgáfunni.

Það hefur því lengi verið augljóst, að gagngeröra breytinga væri þörf á lögum
þessum. Í frumvarpi því, sem hér er flutt, er reynt að bæta úr þeim göllum, sem
reynslan hefur leitt í ljós á þeim. Er þar tekið tillit til flestra þeirra tillagna, sem
fram hafa komið frá samtökum skólamanna til bóta í þessum efnum. Er hér um
að ræða allverulegar breytingar í ýmsum atriðum. Til frekari glöggvunar á þessum
breytingum, skulu hinar einstöku greinar frumvarpsins ræddar hver um sig og
bornar saman við gildandi lög.

Um 1. gr.
Eðlilegt hefði að ýmsu leyti mátt telja, að útgáfan hefði verið aukin og látin

ná til alls skyldunámsstigsins, þ. e. einnig til unglingafræðslunnar. Hefur þetta
atriði verið athugað allrækilega. Hefur niðurstaða þeirra athugana orðið sú, að
ekki mundi rétt a. m. k. á þessu stigi málsins að gera þá breytingu á lögunum,
vegna hins mikla kostnaðar, sem þær breytingar mundu hafa í för með sér, auk
þess kostnaðarauka, sem leiða mun af öðrum greinum frumvarpsins. Útgáfa bóka
fyrir unglingastigið mundi verða mun dýrari en bóka fyrir barnafræðslustigið.
Með hliðsjón af núverandi bókakosti mundi lágmarkskostnaður á ári verða um
kr. 7-800000.00, þ. e. að minnsta kosti helmingi meiri en öll núverandi útgáfa
kostar. Þykir því rétt að láta sér nægja að stíga fyrst það skref að tryggja útgáfunni
fjárhagslegan grundvöll. Síðar má svo alltaf ákveða, hvort starfssvið hennar skuli
aukið eða ekki.

Um 2. gr.
Hér er kveðið skýrt á um, að útgáfunefndin hafi alla yfirumsjón með útgáfunni,

bæði varðandi efni og frágang. Jafnframt skal reynt að tryggja það, að ytri gerð
bókanna standist hverju sinni þær kröfur, sem gerðar eru um útlit og gæði. Þessi
ákvæði voru ekki nógu skýr áður. Þá er og nokkru breytt um skipun námsbóka-
nefndar. Meðan útgáfan nær aðeins til barnafræðslustigsins, er ekki eðlilegt, að
framhaldsskólakennarar geri tillögu um fulltrúa í útgáfunefndina. Þess í stað er
Sambandi íslenzkra barnakennara ætlað að tilnefna tvo fulltrúa. Enn fremur er bætt
við tveimur fulltrúum, öðrum að tillögu Prestastefnu Íslands og svo fræðslumála-
stjóra. Um fræðslumálastjóra er það að segja, að hann hefur setið alla fundi
nefndarinnar sem ráðgefandi aðili. Má því að ýmsu leyti telja eðlilegt, að honum sé
veittur atkvæðisréttur. Um prestana er það að segja, að þeir mega teljast elztu
kennarar á landi hér. Lutu skólarnir handleiðslu þeirra um aldaraðir, þar til hér
myndaðist sérstök kennara stétt, sem tók að sér kennsluna. Enn hafa prestar mikil
afskipti af fræðslu- og uppeldismálum æskulýðsins. ekki sízt að þVÍ er varðar
kristnifræðikennsluna. Má því telja það réttmætt að gefa þeim kost á að velja full-
trúa úr sínum hópi til setu í útgáfunefndinni.

Um 3. gr.
Hingað til hefur útgáfan aðeins gefið út eina bók í hverri grein hverju sinni.

Sit tilhögun er með öllu óviðunandi ýmissa hluta vegna. Bæði er þar um algera
einokun að ræða um námsbókagerð og eins er mikil hætta á stöðnun. Einnig verður
að reyna að tryggja, að bókahöfundar fái viðunandi ritlaun hverju sinni, en þeirri
gagnrýni hefur verið hreyft, að ritlaun hafi stundum verið of lág miðað við bóka-
útgáfu almennt, og því oft reynzt erfitt að fá hæfustu menn til samningar náms-
bóka. Má segja, að engar fastar reglur hafi gilt um höfundalaun hjá útgáfunni.
Með þessu ákvæði er reynt að bæta úr þeim galla. Heimildin um samkeppni um
ritun bóka ætti og að geta orðið til örvunar. Þá er loks um að ræða heimild til
þess að aðstoða við útvegun á öðrum skólanauðsynjum á hverjum tíma.

Um 4. gr.
Hér er um tvær breytingar að ræða. Í fyrsta lagi fær ekkert barn fleiri en eitt

eintak af hverri námsbók ókeypis. Ef það eintak skemmist eða glatast, verður
barnið að kaupa nýja bók fullu kostnaðarverði. Þetta er sett til aðhalds. Ella er
alltaf hætta á því, sem stundum hefur þótt við brenna, að bruðlað sé meira með
bækur ríkisútgáfunnar en rétt er. Hér er ekki síður um að ræða siðferðilegt og
uppeldislegt aðhald en fjárhagslegt. Þá skal einnig heimilt að hafa allar námsbækur
ríkisútgáfunnar til sölu á frjálsum bókamarkaði. Segja má að vísu, að þetta muni
í fáum greinum hafa hagnýtt gildi. ÞÓ getur verið gott að hafa þessa heimild, ef
t. d. eru gefin út vönduð landabréf, sem aðrir hefðu löngun til þess að eignast
en skólabörnin ein, eða lestrar- og forskriftarbækur fyrir börn undir skólaskyldu-
aldri.

Um 5.-6. gr.
í núverandi lögum er fastbundið. að prentsmiðjustjóri ríkisprentsmiðjunnar

skuli vera framkvæmdastjóri ríkisútgáfunnar. Þar sem lög þessi hafa í för með sér
allverulega aukningu á útgáfustarfseminni, er með öllu ókleift að halda þeim sama
hætti, og er núverandi framkvæmdastjóri útgáfunnar, Steingrímur Guðmundsson,
sem unnið hefur ágætt starf fyrir útgáfuna allt frá stofnun hennar, samþykkur því.
Þess vegna mun nauðsynlegt að ráða sérstakan framkvæmdastjóra, sem annist öll
dagleg störf útgáfunnar eftir nánari fyrirmælum, sem menntamálaráðherra setur í
erindisbréfi.

Um 7. gr.
Hér er um mikla breytingu að ræða. Sömu aðilar og áður eru gjaldskyldir, en

ríkissjóður greiðir % hluta kostnaðar. Þá skal Alþingi ákveða gjaldið hverju sinni
í fjárlögum með hliðsjón af kostnaði næsta árs á undan og fyrirhuguðum fram-
kvæmdum á yfirstandandi ári. Þetta má teljast örugg trygging fyrir traustum fjár-
hag útgáfunnar, þar sem gjaldið skal árlega miðað við hinn raunverulega útgáfu-
kostnað. Vegna hins hækkaða kostnaðar má teljast sanngjarnt, að ríkissjóður
greiði % hluta kostnaðar, til þess að hinar auknu fjárhagsbyrðar lendi ekki á
herðum framfærenda barnanna einna.

Um 8. gr.
Eðlilegt er, að nánari framkvæmd laganna verði ákveðin með reglugerð, sem

menntamálaráðherra setji.

Hér hafa verið raktar nokkrar helztu breytingar miðað við núgildandi lög
og hvers vegna þær eru fyrirhugaðar. Skal nú í örfáum orðum reynt að gera grein
fyrir því, hvaða fjárhagsleg áhrif þetta mundi hafa fyrir útgáfuna, en rétt er að
taka það skýrt fram, að ókleift er með öllu að gera nákvæma grein fyrir aukningu
kostnaðarins við allar breytingarnar, enda munu þær ekki allar koma til fram-
kvæmda þegar á fyrsta ári, heldur smám saman, eftir því sem aðstæður leyfa á
hverjum tíma.
a. Tvær bækur a. m. k. komi í hverri grein. Höfundar verða þá helmingi fleiri og
höfundalaun vaxa að sama skapi. Enn fremur verður setningarkostnaður helm-
ingi hærri í upphafi. Eintakafjöldi hverrar bókar, sem notaður yrði árlega,
yrði lægri en áður, þegar velja mætti milli tveggja bóka, og því prentkostnaður
hvers eintaks heldur hærri, þótt prenta mætti þá til lengri tíma hverju sinni.
Notaður eintakafjöldi kennslubóka í hverri grein á hverju ári yrði auðvitað
hinn sami og áður.

b. Samræmd ritlaun við aðra bókaútgáfu. RitIaun hafa oft þótt lág hjá útgáfunni
miðað við almenna bókaútgáfu. Ekkert tillit hefur verið tekið til eintakafjölda
eða þess, hve lengi hver bók er notuð. Hafa engar fastar reglur gilt í þessum
efnum. Nauðsynlegt er að setja fastar reglur um greiðslu ritlauna. Þær munu
nánar ákveðnar í reglugerð.

C. Endurbætur á ytri gerð. Fundið hefur verið að ytri gerð bókanna, t. d. óska
margir eftir bandi í stað heftingar og meiri fjölbreytni í kápugerð. t. d. lit-
prentun. Þá hefur einnig verið óskað eftir aukinni mynd- og litskreytingu
bókanna. Geta má þess, að núverandi útgáfunefnd er að gera tilraun í þessum
efnum með litprentun á barnalesbókinni Gagn og gaman. Kostnaður við þá
prentun liggur enn ekki fyrir, en hann mun allmiklu hærri en áður var.

d. Sérstakur framkvæmdastjóri. Núverandi skipun framkvæmdastjórnar er ófram-
kvæmanleg með öllu, ef útgáfan verður nokkuð aukin frá því, sem nú er. því
hækka laun framkvæmdastjóra og skrifstofu- og útsendingarkostnaður allveru-
lega. Laun framkvæmdastjóra verða ákveðin þegar betur er séð, hversu starfið
verður mikið.

e. Eitt ókeypis eintak í hverri grein. Þetta ákvæði ætti að geta leitt til einhvers
sparnaðar, þó að sennilega muni það ekki mjög miklu. Gert er ráð fyrir, að
börn, sem glata eða skemma bók, verði sjálf að greiða nýja bók. Þetta er nauð-
synlegt aðhald, til þess að börnin læri að fara vel með bækurnar. þá ætti
ákvæðið um frjálsa sölu bókanna að geta haft gildi við útgáfu vissra bóka,
svo sem að framan greinir. Hins vegar ættu heimildarákvæðin um útvegun
annarra kennslutækja ekki að hafa nein áhrif hér, því að þau mundu seld við
fullu kostnaðarverði.

